Агенцијата за заштита на правото на слободен пристап до информациите од јавен карактер, врз основа на член 109 став 1 и 2 од Законот за општата управна постапка (“Службен весник на Република Македонија“ бр. 124/2015), а согласно член 27 и член 34 став 1  од Законот за слободен пристап до информации од јавен карактер (“Службен весник на Република Северна Македонија“ бр. 101/2019) и согласно одредбите на Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Друштво за градежништво, трговија и услуги РМК Градба АС ДООЕЛ Скопје, преку полномошникот адвокат Миа Ношпал Чарок од Скопје, поднесена против Државно правобранителство на Република Северна Македонија, на 08.05.2026 година го донесе следното:

Р Е Ш Е Н И Е
Жалбата изјавена од Друштво за градежништво, трговија и услуги РМК Градба АС ДООЕЛ Скопје, преку полномошникот адвокат Миа Ношпал Чарок од Скопје, поднесена против Државно правобранителство на Република Северна Македонија, заведена во Агенцијата со бр.08-113 на 05.05.2026 година СЕ ОТФРЛА како недопуштена.

О Б Р А З Л О Ж Е Н И Е

Друштво за градежништво, трговија и услуги РМК Градба АС ДООЕЛ Скопје, како што е наведено во Жалбата, на 09.04.2026 година поднел Барање за пристап до информации од јавен карактер Државно правобранителство на Република Северна Македонија, со кое побарал да му се овозможи увид или фотокопија и да му се достават следните документи:  
„Дали за земјиштето наведено подолу, се води судска постапка за утврдување право н сопственост, односно дали земјиштето е предмет на спор по основ сопственост и дали истото се јавува како предмет на спор, по друг основ во судска постапка и доколку се води постапка во која фаза е истата:
- КО Трубарево, викано место: Јурија, Имотен лист бр.45197, КП 115/2, кат култура: нива, класа 1, во површина од 05 хектари, 59 ари и 31 м/кв;
- КО Трубарево, викано место: Јурија, Имотен лист бр.45240, КП 116, кат култура: нива, класа 1, во површина од 59 ари и 89 м/кв;
- КО Трубарево, викано место: Јурија, Имотен лист бр.45503, КП 117, кат култура: нива, класа 1, во површина од 12 ари и 42 м/кв;
…
- КО Трубарево, викано место: Јурија, Имотен лист бр.45240, КП 128/1, кат култура: нива, класа 1, во површина од 05 хектари, 59 ари и 31 м/кв“.   
Постапувајќи по наведеното Барање, Имателот на информации до Барателот на  21.04.2026 година му доставил Решение ПИ.бр.7/26 од 17.04.2026 година со кое се одбива во целост Барањето на Барателот. Во образложението на Решението е наведено: „...се известува дека, согласно член 17 став 1 од Законот за слободен пристап до информации од јавен карактер ...потребно е да се дополни барањето со соодветни податоци, како што се: име на тужител, тужен, судкса број, со цел да може да се постапи по истото. Истиот ден, барателот го дополни своето барање, наведувајќи претпоставка дека, имајќи во предвид што наведеното земјиште е заведено како сопственост на Република Северна Македонија, во својство на тужена странка, би се јавил државата-Република Северна Македонија во судска спор. Од друга страна видно од содржината на барањето е видливо дека истото е составено од прашања. Барањето со поставени прашања не претставува барање за пристап до информации од јавен карактер, во смисла на член 3, став 1 од Законот...“
Постапувајќи по наведената Жалба, Агенцијата за заштита на правото на слободен пристап до информациите од јавен карактер истата ја отфрли како недопуштена, поради следното: Агенцијата за заштита на правото на слободен пристап до информациите од јавен карактер, утврди дека Барањето на Барателот, поднесено до Државно правобранителство на Република Северна Македонија, не претставува барање за пристап до информации од јавен карактер, туку е барање од личен интерес, односно барање од надлежност на Државно правобранителство на Република Северна Македонија, која е должна да постапува по барањето согласно своите надлежности.   
Од списите во предметот, Агенцијата утврди дека во конкретниот случај Барателот на информации, неосновано повикувајќи се на Законот за слободен пристап до информации од јавен карактер и занемерувајќи го јавниот интерес регулиран во чл.3 ст.1 алинеја 7 од истиот Закон, поднел барање за пристап до информации кои имаат личен карактер, а со кое Барање бара информација кои се однесуваат на вршење увид и добивање копии од документи со кои би остварувал права од сверата на имотно-правните односи.
Согласно член 26 од Законот за слободен пристап до информации од јавен карактер „Право на правна заштита во согласност со овој закон има барателот кој поднел барање за пристап до информација согласно членот 12 став (1) од овој закон“. Во конкретниот случај Барателот се обидел да добие информација од Имателот на информации, неосновано повикувајќи се на Законот за слободен пристап до информации од јавен карактер.
Агенцијата за заштита на правото на слободен пристап до информациите од јавен карактер на Барателот, сега Жалителот му укажува дека целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер е на физичките и правните лица да им се овозможи да го остварат правото на слободен пристап до информации од јавен карактер и обезбедат јавност и отвореност во работењето на органите, а не негова законски неоснована и несоодветна примена.
Агенцијата истакнува дека цел на Законот е да се обезбеди јавност и отвореност во работењето на имателите на информации и да им се овозможи нафизичките и правните лица да го остваруваат правото на слободен пристап до информации од јавен карактер и да обезбедат јавност и отвореност во работењето на органите, за начинот на користење и трошење на јавните пари, парите на граѓаните, да се овозможи учество на граѓаните во креирањето и водењето на јавните политики и слично. Законската дефиниција на „јавниот интерес“ значи дека остварувањето на јавниот интерес подразбира остварување на интересот на пошироката заедница како целина, којшто има првенство пред индивидуалните потреби и права на поединците.
Согласно наведеното, Законот за слободен пристап нема за цел преку поднесување на барање за пристап до информации од јавен карактер, барателите на информации да остваруваат лични, приватни или индивидуални права, или да обезбедуваат докази за водење на судски постапки, дополнително да бараат и предлагаат преземање на управни дејствија и донесување на потврди, извештаи и/или  други акти, за постапки кои се во тек, или врз основа на бараните податоци ќе бидат поведени постапки пред надлежните судови. За остварување на тие права и лични интереси Агенцијата ги упатува физичките и правни лица своите права и интереси да ги остваруваат согласно материјалните закони кои ја регулираат предметната материја.
Исто така, Агенцијата му укажува на Барателот на информации дека побараните информации не треба да ги побара преку Законот за слободен пристап до информации од јавен карактер, туку согласно друг закон, бидејќи во случав станува збор за информации кои се однесуваат за лични постапки на клиенти на конкретниот адвокат. Поради што, Агенцијата укажува, дека согласно член 4 став 1 од Законот за адвокатура (сл. весник на РМ бр. 59/02, 60/06, 29/07, 106/08, 135/11, 113/12 и 148/15) е утврдено дека: “Државните органи, органите на единиците на локалната самоуправа, како и правните и физичките лица кои имаат јавни овластувања, должни се на адвокатот во рок од осум дена да му ги дадат податоците и документите потребни во вршењето на адвокатската дејност во конкретен предмет, освен ако тоа не е во спротивност со должноста за чување на тајна согласно со закон.“ 

 Врз основа на погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.

ПРАВНА ПОУКА:Против ова Решение странката може да поведе управен спор пред Управниот суд во рок од 30 дена.

                                                                                                                               Директор,
                                                                                                                            Петар Гајдов


[bookmark: _GoBack]
